2





UFFIĊĊJU STAMPA
   



 Il-Kurja ta’ l-Arċisqof, Floriana




  Tel: 25906203, 21241281  Fax: 21242971  Email: info@maltadiocese.org
07 April 2009
TQASSIM: MEDIA KOLLHA

MINN       : C. BUTTIGIEG

REF         : 35A/2009
L-ARĊISQOF SE JMEXXI PELLEGRINAĠĠ 
GĦAŻ-ŻGĦAŻAGĦ FL-ART IMQADDSA

Mons. Arċisqof Pawl Cremona O.P. f’Lulju li ġej se jmexxi pellegrinaġġ għaż-żgħażagħ fl-Art Imqaddsa.

F’Konferenza Stampa li indirizza llum, it-Tlieta, 7 ta' April 2009, fil-Kurja Mons. Arċisqof qal li l-idea u x-xewqa tiegħu li jiġi organizzat dan il-pellegrinaġġ proprju għaż-żgħażagħ Maltin nibtu fih waqt il-pellegrinaġġ fl-Art Imqaddsa li huwa mexxa f’Lulju tas-sena l-oħra.
“Qrib sena ilu, meta jiena kont l-Art Imqaddsa – kienet l-ewwel darba li jiena mort hemmhekk -  kelli esperjenza qawwija ħafna b’mod speċjali fuq il-qabar ta’ Sidna Ġesu Kristu.  Tħoss preżenza speċjali.  Jiena mort ħafna pellegrinaġġi,  f’ħafna postijiet ta’ pellegrinaġġi, imma dak li ħassejt hemmhekk kien uniku,” qal l-Arċisqof.
“Meta kont Ġerusalemm, ġew ħdejja xi tfajliet li ndunaw li kont isqof għax dak il-ħin kont bl-ilbies ta’ isqof.  Dawn qaluli li huma jagħtu sena ta’ apostolat minn ħajjithom, li parti minnha tkun pellegrinaġġ fl-Art Imqaddsa.  Dak il-ħin nibtet ġewwa moħħi l-idea li noffru dan il-pellegrinaġġ liż-żgħażagħ tagħna: pellegrinaġġ li fih iż-żgħażagħ jiltaqgħu ma’ Kristu ħalli l-fidi tagħhom tkun iktar konkreta għaliex inti tkun qed tara u tħoss, mhux biss tisma’.  Ħassejt li permezz ta’ hekk huma jkollhom ukoll il-qawwa li jgħixu iktar qrib lejn Kristu.
“Kien hemm Patri Twanny Chircop OFM ħdejja u staqsejtu dak il-ħin stess dwar il-possibbilta li nagħmlu pellegrinaġġ għaż-żgħażagħ.  Patri Chircop ħatafni fil-kelma u qalli li kien ilu joħlomha din il-ħaġa.  Qalli li kien se jipprova jaħdem fuqha.  Issa din il-ħolma se ssir realta bil-pellegrinaġġ li, bl-għajnuna tal-Mulej, se nagħmlu f’Lulju lejn l-Art Imqaddsa,” kompla jgħid l-Arċisqof.
Il-pellegrinaġġ, li qed jiġi organizzat mill-Kummissarjat tal-Art Imqaddsa tal-Franġiskani Minuri, se jsir mill-5 sat-13 ta’ Lulju.  Fost postijiet oħrajn, iż-żgħażagħ se jmorru Nazareth, il-Muntanja Tabor, l-Għolja tal-Karmelu, Kafarnahum, il-Galilija, Kana, Ġeriko, Ġerusalemm u Betlehem.
Patri Twanny Chircop OFM qal li l-pellegrinaġġ għandu jkun esperjenza qawwija u anke grazzja, “għaliex li inti tmur iżżur dawn il-postijiet jgħinek ħafna”.  “Naf li hawn ħafna żgħażagħ li għandhom xewqa li jkomplu jiskopru lil Ġesu Kristu u jagħmlu esperjenza tiegħu u nemmen li l-Art Imqaddsa tgħin liż-żgħażagħ jagħmlu din l-esperjenza ta’ Ġesu.”  
Fr. Savio Vella SDB, Delegat tal-Arċisqof għaż-Żgħażagħ sejjaħ il-pellegrinaġġ fl-Art Imqaddsa bħala “opportunita oħra li Monsinjur Arċisqof qed jagħti liż-żgħażagħ biex jagħmlu esperjenza flimkien fil-mixja tal-fidi.”   Huwa qal ukoll: “Din hija okkażjoni oħra fejn, flimkien mal-Arċisqof tagħna, se nuru kemm iż-żgħażagħ huma preżenti fil-fatt fil-Knisja u kemm il-Knisja min-naħa tagħha qed tapprezza din il-preżenza taż-żgħażagħ u qed tagħtihom spazju li jesprimu l-identita żagħżugħa tagħhom fi Knisja li dejjem qed tfittex it-tiġdid tagħha.  Nixtieq li ż-żgħażagħ ikunu protagonisti f’dan it-tiġdid.”
Fr. Chircop qal li hemm xi sponsors li qed joffru li jħallsu għal xi żgħażagħ li jkunu jixtiequ jingħaqdu mal-pellegrinaġġ iżda forsi jkollhom problema biex jagħmlu dan.

Aktar tagħrif dwar il-pellegrinaġġ jista’ jinkiseb jew mill-Kummissarjat tal-Art Imqaddsa (Tel: 21242254; email: comalt@ofm.org.mt) jew mill-Kimmissjoni Djoċesana Żgħażagħ (Tel: 21484506; email: info@kdz.org.mt).
